
YESTEM Mewnwelediad #1

Sut i ddyfynnu’r cyhoeddiad hwn: Tîm Prosiect YESTEM (2021). Mewnwelediad YESTEM 1: Y Cwmpawd Tegwch:  
Offeryn ar gyfer cefnogi ymarfer sy’n deg yn gymdeithasol. (fersiwn wedi’i chyfieithu, 2022). yestem.org

Beth yw’r Mater?

• Mae amrywio cyfranogaeth mewn gwyddoniaeth, technoleg, peirianneg 
a mathemateg (STEM) yn parhau yn her allweddol ar gyfer polisi ac 
ymarfer yn rhyngwladol.

• Er bod gan leoliadau dysgu STEM anffurfiol (ISL) botensial sylweddol 
i ymgysylltu â chymunedau amrywiol, ar y cyfan nid oes gan y sector 
broffil cyfranogiad amrywiol.

• Byddai’r sector yn elwa o well capasiti i ddeall ac ymgysylltu â 
chymhlethdod y materion sy’n ymwneud â thegwch a chyfiawnder 
cymdeithasol, o ran polisi ac ymarfer.

• Mae Tegwch yn cyfeirio at fodel o gyfiawnder cymdeithasol sy’n ceisio 
herio a thrawsnewid anghydraddoldebau cymdeithasol a gweithio tuag 
at gysylltiadau pŵer tecach. Tra bod cydraddoldeb yn aml yn golygu 
trin pawb yr un fath a/neu roi’r un cyfleoedd i bawb, mae dull teg yn 
hyrwyddo triniaeth wahaniaethol yn ôl angen, tra hefyd yn cydnabod 
ac yn gwerthfawrogi’r gwahaniaeth rhwng pobl.

Model YESTEM ar gyfer tegwch 
mewn dysgu STEM anffurfiol (ISL)

Y Cwmpawd Tegwch yw sail elfen 
Fyfyrio’r model hwn. Gweler yestem.
org i weld y model llawn a dogfennau 
Mewnwelediad cysylltiedig sy’n rhoi 
manylion am bob elfen.

Y Cwmpawd Tegwch:
Offeryn ar gyfer 
cefnogi ymarfer sy’n 
deg yn gymdeithasol

Y Cwmpawd Tegwch: Offeryn ar gyfer cefnogi ymarfer sy’n deg yn gymdeithasol

Pethau i’w hystyried

• Nid yw ymarfer teg yn ymwneud â beth yr ydych 
yn ei wneud yn unig, ond pam a sut yr ydych yn ei 
wneud. Bydd yr agwedd a gymerir a’r egwyddorion 
sy’n sail i raglen neu weithgaredd penodol yn 
dylanwadu’n fawr ar ei photensial naill ai i atgyfnerthu 
neu drawsnewid anghydraddoldebau cymdeithasol.

• Mae’r offeryn Cwmpawd Tegwch yn helpu 
defnyddwyr i fabwysiadu meddylfryd cyfiawnder 
cymdeithasol wrth ddatblygu eu polisi a/neu ymarfer 
a myfyrio arnynt. Mae’n eu hysgogi i ystyried 
dimensiynau lluosog o degwch, fel y cynrychiolir 
gan wyth segment y Cwmpawd Tegwch.

• Mae’r Cwmpawd Tegwch yn helpu i nodi sut a 
pham y gallai enghreifftiau penodol o ymarfer fod 
yn fwy neu lai teg. Trwy fapio eich ymarfer, gall 
y Cwmpawd Tegwch helpu i gefnogi cynllunio ar 
gyfer gwelliannau mewn ymarfer teg.

• Trwy roi sylw i bob un o’r segmentau, mae’r 
Cwmpawd Tegwch yn helpu ymarferwyr i nodi 
ffyrdd o gefnogi gwaith STEM hollbwysig pobl 
ifanc. Gweithrediad STEM yw capasiti pobl ifanc, 
yn enwedig rhai o gymunedau lleiafrifoledig1, 

i ddefnyddio STEM i weithredu ar faterion 
sy’n bwysig iddyn nhw ac sy’n helpu i herio 
anghyfiawnderau cymdeithasol.

• Mae’r Cwmpawd Tegwch wedi’i ddatblygu a’i 
brofi o fewn lleoliadau ISL sy’n gweithio gyda 
phobl ifanc, a hefyd wedi’i ddefnyddio gan 
ymarferwyr sy’n gweithio gydag oedolion, gan 
athrawon ac addysgwyr sy’n gweithio mewn 
addysg ffurfiol ac mewn sefyllfaoedd y tu hwnt 
i STEM.

YMESTYN 
TEGWCH

HERIO’R 
STATUS QUO

YMGORFFORI 
TEGWCH

GWEITHIO GYDA 
A GWERTHFAWROGI 

CYMUNEDAU 
LLEIAFRIFOLEDIG

1 Defnyddiwn y term ‘lleiafrifoledig’ fel llaw-fer ar gyfer unigolion a chymunedau sy’n cael eu gwthio i’r cyrion gan ddiwylliant/cymdeithas 
ddominyddol. Mae defnyddio’r term ‘lleiafrifoledig’ yn hytrach na ‘lleiafrif’ yn rhoi’r pwyslais ar y materion a strwythurau systemig 
sy’n methu ag adnabod, cefnogi a gwerthfawrogi rhai pobl ddigon. Gall pobl gael eu lleiafrifoli mewn cymdeithas benodol yn dibynnu 
ar eu hil/ethnigrwydd, rhywedd, cefndir economaidd-gymdeithasol, (an)abledd, rhywioldeb ac echelau cymdeithasol eraill. Rydym yn 
cydnabod bod labeli bob amser yn amherffaith a dros dro a gallant amrywio o ran ystyr a dehongliad dros amser a rhwng cyd-destunau 
e.e. yn rhyngwladol, ar draws gwahanol sectorau proffesiynol, cymunedau a rhwng ymchwilwyr, ymarferwyr a phobl ifanc.

Roedd y fersiwn gyntaf o’r Cwmpawd Tegwch yn cynnwys wyth dimensiwn (echel) o degwch; 
datblygwyd y fersiwn a gyflwynir yma ymhellach trwy adborth gan ymarferwyr dysgu STEM 
anffurfiol ac athrawon, a arweiniodd at drefnu’r wyth echelin yn bedwar maes trosfwaol.



Maes DIMENSIWN 
TEGWCH

Cwestiynau arweiniol

TRAWSNEWID 
CYSYLLTIADAU 
PŴER

I ba raddau y mae cysylltiadau dominyddol (e.e. syniadau o wyddonwyr 
fel dynion gwyn; cysylltiadau hierarchaidd rhwng addysgwyr a myfyrwyr, 
cynrychioliadau cul/elitaidd a ffurfiau o wybodaeth ac ymarfer gwyddonol; 
profiadau gwahaniaethol o berchnogaeth a pherthyn o fewn lleoliadau STEM) 
yn cael eu hatgyfnerthu yn hytrach na chael eu herio a’u newid? Pwy sydd â 
dylanwad, pŵer a chyfreithlondeb? A yw cysylltiadau ac amodau dominyddol 
ac anghyfiawn yn cael eu hatgynhyrchu, eu herio neu eu trawsnewid 
yn ystyrlon?

BLAENORIAETHU 
CYMUNEDAU 
LLEIAFRIFOLEDIG

Diddordebau, anghenion a gwerthoedd pwy sy’n gyrru’r polisi a/neu’r 
ymarfer? Rhai’r dominyddol (e.e. y sefydliad, piblinell STEM, diwydiant, 
economi) neu bobl ifanc a chymunedau lleiafrifoledig?

AILDDOSBARTHU 
ADNODDAU

A yw adnoddau ac ymdrechion yn cael eu cyfeirio’n bennaf at bobl 
freintiedig a’r rhai sydd eisoes yn teimlo’n ‘wyddonol’? Sut mae gwybodaeth, 
sgiliau, rhwydweithiau cymdeithasol a chyfleoedd STEM pobl lleiafrifoledig 
yn cael eu cefnogi? A yw’r dull/profiad yn atgyfnerthu perthnasoedd 
ac amodau dominyddol, gan ddefnyddio dull cydadferol neu a yw’n 
ailddosbarthu adnoddau’n fwy ystyrlon ac yn newid syniadau ynghylch 
pa adnoddau sy’n cael eu gwerthfawrogi?

GWEITHIO 
CYFRANOGOL  
- GYDA

A yw’r ymarfer yn cael ei wneud ‘i;, ‘ar gyfer’ neu ‘gyda’ pobl a chymunedau 
lleiafrifoledig? Pwy sydd â pherchnogaeth a llais wrth wneud penderfyniadau? 
Pa mor gyfranogol yw’r ymarfer? Ydy pobl ifanc yn gynhyrchwyr neu 
ddim ond yn ddefnyddwyr gwyddoniaeth? A yw’r ymarfer yn ecsbloetiol/
symbolaidd? A yw pobl ifanc yn bartneriaid gwerthfawr? Sut mae hunaniaeth 
a gwaith pobl ifanc yn cael eu cefnogi?

DULL SEILIEDIG 
AR ASEDAU

Sut mae diddordebau, gwybodaeth, hunaniaethau ac adnoddau pobl 
ifanc a chymunedau lleiafrifoledig yn cael eu hadnabod a’u gwerthfawrogi 
(dull ‘seiliedig ar asedau)? A yw (rhai) cyfranogwyr yn cael eu trin mewn 
telerau diffyg (yn cael eu hystyried yn brin o wybodaeth, uchelgais, diddordeb 
a rhywsut ‘allan o le’)? I ba raddau y mae’r holl gyfranogwyr yn cael eu 
gwerthfawrogi a’u cydnabod am bwy ydyn nhw, yn hytrach na phwy nad 
ydyn nhw?

TEGWCH YN CAEL 
EI BRIF FFRYDIO

Pa mor ganolog, pwysig, bwriadol ac amlwg yw materion tegwch yn y rhaglen 
a’r sefydliad? A yw materion tegwch yn fater sylfaenol i bawb neu a ydynt 
yn bryderon pitw, symbolaidd, ymylol (e.e. wedi’u cyfyngu i raglenni arbennig 
ac yn cael cyllid dros dro)? Sut mae materion yn ymwneud ag anghyfiawnder 
a phrofiadau o anghyfiawnder yn cael eu hadnabod a’u herio?

TYMOR HIR A yw’r ymarfer yn rhywbeth untro, tymor byr neu fwy hir dymor? A yw sylw’n 
cael ei roi i gefnogi llwybrau a chynnydd pobl ifanc dros amser ac ar draws 
cyd-destunau? Sut mae llwybrau pobl ifanc yn cael eu trefnu a’u cefnogi o 
fewn y profiad a thu hwnt i’r funud/rhaglen/lleoliad?

CYFEIRIAD 
CYMUNEDOL/
CYMDEITHASOL

I ba raddau y mae’r ymarfer yn cyfrannu at ganlyniadau unigol? I ba raddau y 
mae’r canlyniadau hefyd yn gyfunol (e.e., i deuluoedd, cymunedau ehangach) 
a/neu’r maes ehangach? A yw’r canlyniadau’n ymestyn y tu hwnt i’r profiad 
neu raglen benodol?

Y Cwmpawd Tegwch: Offeryn ar gyfer cefnogi ymarfer sy’n deg yn gymdeithasol



• Mae gan bob echel o’r Cwmpawd Tegwch gyfres 
o Gwestiynau Arweiniol cysylltiedig i’ch helpu 
i fyfyrio ar eich polisi a/neu ymarfer. Gallwch 
ddefnyddio’r Cwmpawd Tegwch naill ai’n gyffredinol 
neu’n benodol, a’i ddefnyddio i ystyried unrhyw 
beth o bolisi sefydliadol lefel uchaf i sesiwn unigol 
o fewn rhaglen. 

• Defnyddiwch y Cwestiynau Arweiniol i’ch helpu 
i fyfyrio’n feirniadol ar bob echel o’r Cwmpawd 
Tegwch – ble fyddai ymarfer presennol yn ‘eistedd’ 
ar bob saeth? Gallwch ei ddarlunio neu ei fapio ar 
y Cwmpawd Tegwch.

• Defnyddiwch y Cwmpawd Tegwch i nodi meysydd 
yr hoffech weithio arnynt ymhellach. Er enghraifft, 
efallai yr hoffech flaenoriaethu meysydd lle mae eich 
mapio’n eistedd ym mharthau canol y Cwmpawd 
Tegwch. Defnyddiwch y cwestiynau a’r echelau 
i helpu i ysgogi syniadau am sut y gellid cynllunio 
rhaglenni a gweithgareddau ar gyfer y dyfodol yn 
unol ag wyth dimensiwn tegwch.

• Gallwch ddilyn eich cynnydd tuag at ymarfer sy’n 
canolbwyntio fwy ar gyfiawnder trwy fapio eich 
symudiad tuag allan ar echelau’r Cwmpawd Tegwch.

Sut i’w ddefnyddio’n ymarferol: Myfyrio a Gweithredu

Y Cwmpawd Tegwch: Offeryn ar gyfer cefnogi ymarfer sy’n deg yn gymdeithasol



Mae’r Cwmpawd Tegwch eisoes yn profi’n 
offeryn defnyddiol o fewn gosodiadau ISL. 
Mae partneriaid prosiect wedi dweud wrthym 
ei fod wedi eu helpu i ailfeddwl sut y maent 
yn gweithio gyda phobl ifanc lleiafrifoledig, 
cyflwyno dulliau mwy cyfranogol, gwella 
datblygiad proffesiynol a chyfleu’n well i le 
maent am fynd.

Er enghraifft, disgrifiodd ymarferwyr mewn canolfan 
wyddoniaeth ddinesig yn y DU (gyda dros 200 o 
staff a gwirfoddolwyr) sut, er eu bod yn cofleidio 
ymrwymiad cyhoeddus y ganolfan i flaenoriaethu 
cymunedau heb gynrychiolaeth ddigonol a gwella 
cynhwysiant ac arfer teg, eu bod yn cael trafferth 
alinio’r nodau hyn â chymhlethdodau ymarfer. 
Roedd Tessa, a oedd yn gweithio gyda phobl ifanc, 
weithiau’n teimlo’n rhwystredig gan ddulliau “ticio 
blychau sefydliadol” a theimlai Barbra yn yr un 
modd nad oes “byth digon o gapasiti” i ymgysylltu 
â materion tegwch yn ei swydd brysur. I Scott, roedd 
‘tegwch’ yn gysyniad newydd yr oedd yn ceisio ei 
ddeall a’i roi ar waith.

Fel llawer o rai eraill, roedd yr ymarferwyr prysur hyn 
yn cael trafferth i drosi materion tegwch a chyfiawnder 
cymdeithasol cymhleth o ymarferion unigol i safiad 
cyfunol ar weithredu myfyriol ac olrhain newid. 

Roeddynt yn gweld y Cwmpawd Tegwch yn 
ddefnyddiol mewn nifer o ffyrdd. Er enghraifft, 
roedd Barbra yn teimlo ei fod wedi’i helpu i fynegi’r 
newidiadau oedd eu hangen i gefnogi ymarfer tecach 
yn well ac i gyflwyno’r rhain i’r tîm rheoli: “Mae’n wych 
gallu dweud, ein bod wedi ystyried y rhaglen hon/
gweithgaredd hwn gan ddefnyddio’r Cwmpawd 
Tegwch ac edrychwch, mae ein dull yn ddiffygiol, 
felly gadewch i ni ail-gyfeirio”. Roedd Tessa a Scott 
ill dau yn ei weld yn ddefnyddiol ar gyfer myfyrio a 
chynllunio unigol ac ar gyfer cael sgyrsiau seiliedig 
ar degwch ag eraill yn y sefydliad.

Sbotolau ar ymarfer

Teimlai Cole, sy’n ymarferydd ISL mewn sw 
cymunedol, fod y dull “wedi rhoi cyd-destun 
gwirioneddol i’m dulliau addysgu ac wedi 
amlygu meysydd y gallaf eu gwella”.

Teimlai ei fod wedi rhoi cymhelliad, ysbrydoliaeth 
a syniadau newydd iddo ac wedi ei helpu i 
“gynorthwyo ymarferwyr eraill yn fy niwydiant 
yn fwy ffurfiol, clir a hyderus”. Ychwanegodd 
Cole: “Rwyf wedi defnyddio’r Cwmpawd Tegwch 
ar raglenni presennol a newydd, ac wedi nodi 
meysydd lle gallwn wella ein harferion teg, 
gan sicrhau bod y sesiynau rydym yn eu cynnal 
yn fwy teg yn gymdeithasol.”



Adnoddau ychwanegol

• Cliciwch yma neu ewch i’n gwefan i weld 
animeiddiad 2 funud o hyd yn esbonio’r Cwmpawd 
Tegwch.

• Am yr ystod lawn o ddogfennau Mewnwelediadau 
sy’n crynhoi offer ac adnoddau’r prosiect, gan 
gynnwys Arferion Teg Craidd a Model Canlyniadau 
Ieuenctid Teg, ewch i yestem.org

• I weld y fersiwn Saesneg, gweler YESTEM Insight 1: 
The Equity Compass: A Tool for supporting 
socially just practice

• Dros bedair blynedd, roedd ein prosiect yn 
cynnwys ymchwilwyr, addysgwyr ISL a phobl 
ifanc yn gweithio mewn partneriaeth i ddatblygu 
dealltwriaeth a dirnadaeth newydd am sut y gallai 
ISL gefnogi canlyniadau teg yn well i bobl ifanc 
11-14 oed o gymunedau sydd wedi’u lleiafrifoli.

• Roedd ein partneriaeth prosiect yn cynnwys casglu 
data yn y DU ac UDA gyda phartneriaid mewn dwy 
ganolfan wyddoniaeth, dau glwb STEM cymunedol, 
sw a chanolfan celfyddydau digidol.

• Gwnaeth 260 o bobl ifanc a 30 o ymarferwyr 
gymryd rhan.

• Yn y prosiect ehangach fe wnaethom hefyd gynnal 
arolygon gyda 2,783 o bobl ifanc (1,873 yn y DU a 
910 yn UDA).

Mae’r deunydd hwn yn seiliedig ar waith a gefnogir o dan 
gydweithrediad rhwng y Sefydliad Gwyddoniaeth Cenedlaethol (NSF), 
Wellcome, a’r Cyngor Ymchwil Economaidd a Chymdeithasol (ESRC) 
trwy grant gan yr NSF (grant NSF rhif 1647033) a grant gan Wellcome 
gyda ESRC (rhif grant Ymddiriedolaeth Wellcome. 206258/Z/17/A)

Ymwadiad
Mae unrhyw farn, canfyddiad a chasgliad neu argymhellion a fynegir 
yn y deunydd hwn yn rhai’r awduron ac nid ydynt o reidrwydd yn 
adlewyrchu barn NSF, Wellcome, neu ESRC.

yestem.org

 @yestem_uk

Ynghylch y prosiect YESTEM

https://www.youtube.com/watch?v=WE4ksRCEoyA
http://www.yestem.org
http://yestem.org/wp-content/uploads/2021/09/2021-YESTEM-Insight-1-Equity-Compass-for-ISL-updated-Sept-2021.pdf
http://yestem.org/wp-content/uploads/2021/09/2021-YESTEM-Insight-1-Equity-Compass-for-ISL-updated-Sept-2021.pdf
http://yestem.org/wp-content/uploads/2021/09/2021-YESTEM-Insight-1-Equity-Compass-for-ISL-updated-Sept-2021.pdf
http://www.yestem.org
https://twitter.com/yestem_uk?lang=en

